
2. utgåva


Om denne boka

Elisabeth gler seg til språkskule i Italia. Ho og venninna Gry blir innlosjerte i eit herskapshus i utkanten av Verona, men anar fort at ikkje alt er som det skal vere i familien dei bur hos. Kvifor oppfører dei seg så rart? Og kva betyr den mystiske meldinga frå bibliotekaren Viggo? Har han funne ut meir om Philip si forsvinning?

Parallelt med denne historia blir vi tatt med tilbake til Hardanger på 1800-talet, til garden Langetun der legenda om Svarte-Mathilda har sine røter. Den demoniske Svarte-Mathilda, som gøymer seg i ein spegel …

Ein grøssande oppfølgjer til Svarte-Mathilda som blei nominert til Uprisen 2010.

Frå 11 år.

KVA HAR HENDT TIL NO?

Den første boka om Svarte-Mathilda fortalte om Elisabeth på fjorten år. Ho hadde akkurat mista storebroren sin Tommy i ein brann. Foreldra skilte seg, og mor tok med seg Elisabeth og flytta frå Bergen. Elisabeth sakna venninnene sine, Gry og Silje. I leilegheita dei flytta inn i, såg og høyrte Elisabeth uforklarlege ting. Ho kom òg i kontakt med spøkelset Marie van Vliet, ei jente som blei drepen i leilegheita for over tjue år sidan.

Ei stund trudde Elisabeth og klassekameraten Philip at læraren deira, Kasper Olsen, hadde noko med drapet å gjere. Det viste seg at han var far til Marie, og at han var like opptatt av å finne mordaren som dei var.

Elisabeth, Philip og den nysgjerrige bibliotekaren Viggo kom over historia om Mathilda Langetun, ei jente som levde i Hardanger på slutten av 1800-talet. Mor til Mathilda døydde då Mathilda var veldig lita, og guvernanta Alexandra Wilhelmsen overtok oppdraginga og undervisninga. Alexandra hadde med seg dotter si, Sigrun. Sigrun var sterkt misdanna frå fødselen, derfor trudde dei andre som budde på garden at ho hadde noko djevelsk i seg. Men Mathilda og Sigrun blei likevel gode venninner.

Mens Elisabeth, Viggo og Philip nøsta opp historia om Mathilda, kom dei over vandrehistoria om Svarte-Mathilda – eit demonisk spøkelse som gøymer seg i spegelen på badet. Om du seier namnet hennar sju gonger, kjem ho ut av spegelen og tar deg! Elisabeth og Philip prøvde det ut, og Svarte-Mathilda kom ut av spegelen. Ho skadde Elisabeth, og Philip forsvann sporlaust.

Elisabeth knuste spegelen og trudde dermed at Svarte-Mathilda var borte for godt. Etterpå reiste ho til Langetungarden i Hardanger for å prøve å finne samanhengen mellom Mathilda og Svarte-Mathilda. I eit syn såg ho at Alexandra drap mange av dei andre ungane på garden i eit forsøk på å overføre sjela til Sigrun til ein frisk kropp. I eit siste forsøk var det Mathilda sin kropp ho ville bruke, men noko gjekk forferdeleg gale. Både Sigrun og Alexandra døydde, og Mathilda forsvann inn i spegelen, ein gammal spegel som far til Mathilda hadde kjøpt i Italia.

Legenda om Svarte-Mathilda blei fødd.

Det Elisabeth ikkje visste, var at Svarte-Mathilda gøymte seg i eit spegelblankt smykke Elisabeth hadde rundt halsen.

Svarte-Mathilda kunne bevege seg frå spegel til spegel.

Det endelege oppgjeret enda med at Elisabeth klarte å stenge Svarte-Mathilda inne i ein gammal medaljong ho fann på garden.

Boka slutta med at Elisabeth studerte eit gammalt fotografi frå Langetun, der alle offera til Svarte-Mathilda dukkar opp.

Bakarst på fotografiet såg ho Philip.


slavar skal ha respekt for herrane sine

ikkje berre dei gode og milde,

men dei vonde òg


PROLOG

Viggo Tau brukte ikkje mykje tid på å gruble over døden. Då den kom, var han ikkje klar.

To små hender skubba. Det tok eitt langt sekund før han fekk panikk. Han rakk å tenkje uendeleg mange tankar først.

Han såg faren som kasta ein ball til han. Hugsa fanget til mora, som var så mjukt og varmt. Kjente smaken av leppene til Christine Hansen som han kyssa då han gjekk i sjuande klasse.

Alt gjekk i sakte film, samtidig suste det forbi som eit jetfly.

Han klamra seg fast til medaljongen han hadde i handa. Sjølv om den var så varm at den brente hòl i huda, sleppte han ikkje taket. Han såg for seg den tronge gangen han nettopp hadde gått gjennom. Den mørke trappa som gjekk høgare og høgare med skarpare og skarpare sving. Lommelykta hadde trua med å svikte halvvegs oppe. Han rista hardt i den. Mista den i bakken då han blei skubba bakfrå. Høyrte lyden av noko som knuste. Ansiktet hans blei kutta opp då han blei pressa gjennom nettingen.

I eit glimt såg han seg sjølv som ramla på sykkelen og skrapa opp kneet.

Han såg barndomsvennen Bjørn som smilte og knekte nakken på ein makrell. Blodet spruta utover svaberget.

Han såg Elisabeth som stod over han og grein. Var det ho som kom til å finne han? Den første som kom til å vite at han var død? Han ville ikkje det. Ville ikkje at dette skulle vere det siste minnet ho hadde av han. Han håpte det ikkje blei slik. Det kunne umuleg bli slik. Ho var jo hundrevis av mil unna.

Vinden i ansiktet fylte augene hans med tårer, munnen med luft. Han ville skrike, fekte med armar og bein.

Han rakk det ikkje. Knuste beina først. Ryggen etterpå. Ansiktet til slutt.

Augene hans var opne, men han såg ingenting.


1

Elisabeth tok setet inst ved vindauget, sjølv om det strengt tatt var Gry som hadde billett der. Ho var sveitt etter den lange køen på flyplassen, men inne på flyet var det kaldt. Då ho ramla ned i setet skalv ho, sveitten kjentest som eit tynt lag is rundt kroppen. Ho festa setebeltet og tok jakka over seg for å halde varmen.

Gry såg derimot ut som ein unge på julekvelden.

Flyet skulle lande i femtida om ettermiddagen, og vertsfamilien hadde lova å hente dei på Villafranca lufthamn i Verona. Dei hadde berre kommunisert via e-post og via språkskulen som arrangerte reisa, men mor hadde ringt til vertsfamilien for å sjekke at alt var i orden. Elisabeth visste ikkje om ho hadde fått så mykje ut av det.

Elisabeth hadde ikkje floge på lenge, og sommarfuglane flaksa i magen då dei tok av. Ho blei pressa tilbake i setet. Gry lukka augene og beit tennene saman i eit skrekkblanda smil.

Det var nokre få dagar igjen av juni. Elisabeth gledde seg til varmen. Men ho grudde seg til tankane, og draumane.

– Det skal bli så inn i granskauen herleg å komme seg vekk! sa Gry. – Eg gler meg til å lære italiensk! Eg kjem heilt sikkert til å jobbe i ein ambassade eller noko slikt, i alle fall i utlandet.

– Du lærer ikkje så mykje på nokre sommarveker, då, sa Elisabeth. – Vi lærer sikkert berre å bestille mat på restaurant, eller å sjekke inn på eit hotell.

Gry såg litt sur ut. – Då får eg jobbe som guide, då.

Det blei pinleg stille, Gry fann fram eit blad og begynte å lese. Elisabeth visste ikkje kva ho skulle svare. Ho skulle ønskje at Silje var med. Det var ho som heldt dei tre saman. Var limet i gruppa deira, så vel som smørjinga. Det var Silje som kjente dei begge på førehand, som fekk dei saman til eit trekløver. No måtte ho vere heime med sommarjobb, hadde ikkje råd til å bli med. Elisabeth sakna henne allereie.

I perioden der Elisabeth hadde budd utanfor byen, den tida då alt det forferdelege hadde skjedd, var det Silje ho hadde sakna mest, og Silje som det hadde vore kjekkast å møte igjen.

Elisabeth var ofte berre med Silje, men aldri berre med Gry. Ikkje før no.

Gry var alltid stor i kjeften. Ho var knalltøff og kunne gjerne utfordre dei tøffaste gutane på skulen. Med ein naturleg brunfarge som alle misunnte henne, og for tida kolsvart hår, var ho den desidert flottaste av dei tre. Ho var utruleg masete i klassen, snakka med utestemme, men alltid sprudlande og sjarmerande. Gry fekk kick av å irritere lærarane og likte å gjere seg dummare enn ho var. Men ho hadde betre karakterar enn både Silje og Elisabeth, ho ville berre ikkje skryte av dei. Det tøffe trynet var nok berre ei maske ho gøymde seg bak, tenkte Elisabeth.

På same måte skjulte Elisabeth frykta si. Ho hadde vore livredd i snart eit år. Hugsa ikkje lenger korleis det var å vere skikkeleg glad.

Elisabeth lukka augene og tenkte på Silje. Ho var meir anonym enn Gry, men ho var den beste venninna Elisabeth nokon gong hadde hatt. Dei kunne snakke om nesten alt. Trøysta ho hadde fått like etter at Tommy døydde hadde gjort den vonde tida muleg å komme gjennom. Men Gry hadde vore flink til å distrahere henne med andre ting – prate om gutar, eller dra henne med på kino. Elisabeth smilte litt for seg sjølv.

Den eigentlege grunnen til at Gry ville til Italia, var nok gutane, tenkte ho. Dei fall for Gry som fluger, og ho elska å flørte.

Gry lo av noko i bladet, men såg ikkje opp, og Elisabeth spurte ikkje kva det var som var så festleg. Det kjentest vanskeleg å starte ein samtale når Silje ikkje var der.

Ho reiste seg, gjekk inn på den tronge og ukomfortable flydoen og låste døra. Då ho snudde seg, såg ho rett inn i ein spegel. Det var som å få ein knyttneve rett i ansiktet. Hjartet dunka hardt. Sveitten blei endå kaldare. Ho hata speglar. Unngjekk dei om ho kunne. Pleidde berre sjekke at håret ikkje stod rett til vêrs, eller forsikre seg om at ho ikkje hadde noko mellom tennene, men det var unnagjort på nokre sekund.

Ho hadde latt håret vekse seg langt i vinter. Det halvlange håret ho hadde i fjor haust, minte henne berre om det forferdelege som hendte.

Elisabeth sette seg raskt ned og lukka augene.

Det hadde gått nøyaktig eitt år, éin månad og tre dagar sidan brannen. Brannen som tok med seg alt dei eigde, og som tok livet av Tommy. Elisabeth tenkte ikkje like ofte på han no, og når han dukka opp i tankane hennar, gjorde det ikkje like vondt som før. Ho var glad for å ha minna, ho kunne ta dei fram når ho ville tenkje på noko godt. For ofte kom det andre tankar.

Særleg om Svarte-Mathilda.

Ho klarte ikkje stenge henne ute, same kor mykje ho ville.

Det var så mykje ho ikkje skjøna. Av og til verka det som om alt hadde vore ein vond draum. Noko ho berre hadde sett på ein film, eller lese i ei bok.

Men ho såg stadig for seg Philip som stod framfor spegelen.

Høyrde stemma hans som sa det mørke namnet.

Han sa det berre éin gong. Elisabeth hadde sagt det seks gonger. Til saman sju gonger som mana Svarte-Mathilda fram.

Kroppen til Svarte-Mathilda som skulle gå til åtak, dukka opp på netthinna igjen. Kniven like over hovudet til Philip. Elisabeth hadde skubba han over ende for å redde livet hans. Hugsa den harde dunkinga i ryggen etterpå. Som om nokon ville ha henne vekk.

Elisabeth hadde blitt meir og meir sikker på at Svarte-Mathilda helst ville ta livet av Philip. Ho kunne fint ha stukke Elisabeth i ryggen, men gjorde det ikkje.

Kvifor?

Kvifor ville ho ikkje drepe henne den gongen på badet? På Langetungarden hadde Svarte-Mathilda vore mykje meir aggressiv og hogge etter henne fleire gonger. Elisabeth høyrte den skjerande stemma hennar. Svarte-Mathilda hadde vore skremmande sikker på seg sjølv der ho gjekk til åtak gong etter gong. Då Svarte-Mathilda såg medaljongen, hadde ho blitt både overraska og redd. Ho hadde sett den medaljongen før. Det var det ingen tvil om.

Elisabeth strauk fingrane langs arret på armen. Det var framleis ømt om ho trykte på det. Kuttet Svarte-Mathilda gav henne på kinnet, var berre ei skrape i forhold. Det syntest ikkje lenger, men arret på armen kom ho til å ha resten av livet.

Elisabeth reiste seg opp frå toalettet. Unngjekk å sjå seg sjølv i spegelen. Berre vaska hendene og kom seg ut derifrå.

– Eg tok plassen din, sa Gry utan å sjå opp frå bladet. – Gjer det noko?

Gry lente seg inntil flyvindauget, føtene hadde ho i det midtarste setet.

– Nei, det går fint, sa Elisabeth og sette seg i setet ved midtgangen. – Vi kan byte på.

Framleis sat dei utan å seie noko til kvarandre. Elisabeth gjorde eit forsøk på å sove. Begynte å tenkje på Philip. Elisabeth hugsa det første politiavhøyret etter at foreldra hadde meldt han sakna. Eit kaldt kontor på politihuset i Bergen. Det snøa utanfor vindauget. Politimannen presenterte seg som Hovland. Ein tynn mann utan hår på hovudet. Han hadde sett seg ned og bladd i papira sine lenge, før han i det heile opna munnen.

– Gjorde Philip noko med deg før han skadde deg med kniven?

Elisabeth var taus.

– Gjorde han tilnærmingar?

Elisabeth såg på snøen utanfor. Den dalte sakte ned. Hovland blei irritert.

– Veit du om stader der han kan finne på å gøyme seg? Stader han kan ha reist til?

Han snakka om Philip som om han var ein farleg forbrytar.

Elisabeth svara ikkje. Han kom ikkje til å tru på henne likevel.

Hovland sukka. – Eg kan ikkje hjelpe deg om du ikkje seier noko.

Det fjerde og siste avhøyret var det verste. Regndropane hamra tungt på ruta. Lynet blenkte, heile politihuset skramla. Hovland stilte dei same spørsmåla som i dei førre avhøyra, men avslutninga var ny. – Visste du at den gamle læraren din, Kasper Olsen, var mistenkt for drap på dotter si?

Elisabeth rista på hovudet. Ho hadde mistenkt han sjølv, men berre ei kort stund. Berre til Svarte-Mathilda hoppa ut av spegelen og gjekk til åtak.

– Visste du at han tok livet av seg for nokre dagar sidan?

All fargen forsvann frå ansiktet hennar. Ho blei iskald på hendene, og magen knytte seg. Viss ho hadde blitt beden om å reise seg opp, hadde ho sikkert svima av. Ho svara ikkje, berre rista forsiktig på hovudet igjen.

Hovland smilte stivt. – Så du er ikkje døv, i alle fall. Olsen tok ein overdose smertestillande mens han låg heime i badekaret.

Alltid på badet, tenkte Elisabeth. Kvifor er det alltid på badet?

Blikket til Hovland var granskande. Nesten som han mistenkte Elisabeth for å ha noko med det å gjere. Ho hadde noko med det, men det var ikkje hennar skuld. Dei kunne ikkje klandre henne for noko av det som hadde skjedd.

Alt var Svarte-Mathilda sin feil.

Hovland begynte å le. Han lente seg bakover i stolen og gapskratta. Ansiktet vrengte seg før latteren brått stoppa. Som om han sette noko i halsen. Heile kroppen hans rista. Blod draup ut av munnen hans. Elisabeth høyrte lyden av kjøtt som blei kutta. Lukta blod. Hovland var forsvarslaus, augene hans var raude og oppsvulma. Like bak han kom hovudet til Svarte-Mathilda sakte til syne. Ho gliste mot Elisabeth med dei svarte tennene sine. Det surkla i pusten hennar då ho lo. Ho vrei rundt ein kniv som ho hadde stukke djupt inni ryggen hans.

Elisabeth vakna brått. Pusta tungt, klissvåt av sveitte. Skulle ikkje desse draumane snart ta slutt?

Gry sat framleis og las.

Ikkje sove meir no, tenkte Elisabeth.

Ho hadde hatt inntrykk av at Hovland skjulte noko for henne. Eit eller anna om kvar Philip var, eit spor eller noko, men ho hadde ingen planar om å spørje han om det.

Ho hadde drøymt mykje om Hildegunn òg. Spøkelset ho møtte på Langetungarden i Hardanger. Om stakkars Sigrun og Mathilda som hadde blitt drepne av guvernanta Alexandra, og korleis kroppen til Mathilda aldri hadde blitt funnen. Hadde Hildegunn fortalt heile sanninga? Visste Hildegunn heile sanninga? Korleis kunne ei snill jente som Mathilda bli til ein sadistisk knivmordar? Hadde dei vonde tankane til Alexandra tatt fullstendig styringa? Elisabeth tenkte på orda som Hildegunn hadde sagt då ho fekk høyre namnet Svarte-Mathilda: Er det det dei kallar henne no? Ho har hatt mange namn opp gjennom åra, men Svarte-Mathilda er vel like godt som noko anna.

Kor mange skjuler seg bak dei kolsvarte augene? Er det fleire enn Sigrun, Alexandra og Mathilda? Er det ein del av Marie der inne? Av Philip?

Elisabeth fekk ikkje varmen i kroppen, ho prøvde å pakka jakka endå tettare rundt seg. Gry gløtta bort på henne, men sa ingenting.

Det var noko meir med Svarte-Mathilda. Elisabeth følte det på seg. På same måten som ho kunne føle så mykje anna. På same måten som ho kunne sjå det som ingen andre kunne sjå. Ho klarte ikkje å forklare det, og ho blei nesten sprø av å tenkje på det.

Mor hadde forsøkt å få Elisabeth til psykolog, men Elisabeth hadde nekta. Det var vel ikkje noko poeng å gå til ein som trudde at alle svara var inni hovudet hennar? Ho skjøna kanskje ikkje alt, men ho var sikker på at det ikkje berre var innbilling.

I staden lét ho som om alt var bra.

Etter det som skjedde, reiste Elisabeth tilbake til leilegheita berre éin gong. Stod lenge utanfor døra.

Der inne hadde Marie blitt drepen og Philip hadde forsvunne. Marie var der kanskje enno? Eller hadde ho funne kvila si når spegelen ikkje var der lenger? Den låg sikkert i tusen knas på ei eller anna søppelfylling.

Elisabeth stira lenge på ytterdøra før ho gjekk bort og tok i dørhandtaket. Ho drog handa raskt til seg. Det var som å få elektrisk sjokk. Ho kneip igjen augene. Eit bilete slo ned i hovudet hennar som eit lyn. Philip som blei dratt ned trappa. Kroppen hans var blodig og augene fjerne. Hovudet hans dunka for kvart trappetrinn. Ho såg ikkje kven som drog han.

Ho sprang tilbake til bussen og hadde ikkje vore der sidan.

Kanskje hadde politiet rett i at han berre hadde rømt? Kanskje han trudde Philip hadde skadd Elisabeth?

Tvilen var der likevel. Kvifor tok han ikkje kontakt? Kven var det som drog han ned trappa? Hadde det i det heile skjedd? Eller var det berre ho som drøymte det? Var Philip død? Eller berre medvitslaus? Var det hennar feil at han var borte?

Ho klarte ikkje å la vere å klandre seg sjølv for det som hadde hendt. Kjensla låg som ein murstein i magen heile tida.

Tankane hennar vandra til Viggo. Kva dreiv han med no? Kanskje han sat og registrerte nye bøker på biblioteket? Ho hadde ikkje sett han sidan den gongen han besøkte henne, og ho hadde gitt han dagboka til Marie van Vliet, som inneheldt alle fotografia og alt Marie hadde funne ut om Svarte-Mathilda. Då dei saman såg Philip på eit av dei gamle fotografia, hadde ho sprokke fullstendig og fortalt han heile historia. Han hadde visst noko frå før, men ikkje alt. Ikkje om reisa hennar til Hardanger og korleis Elisabeth stengte Svarte-Mathilda inne i medaljongen.

Elisabeth hadde ikkje sagt noko om dette til ei levande sjel etterpå, og ho hadde ingen planar om å gjere det heller. Verken til politiet, mor, Silje eller Gry. Ho ville berre leggje alt langt bak seg. Ho håpte at Viggo ville gjere det same.

Berre sei dette til deg sjølv, sa ei stemme. Men du kan aldri sleppe unna.

Elisabeth kjente at augnelokka blei tunge igjen. Stemma var ikkje i den vakne verda.

Kven er du? tenkte Elisabeth. Ho tok jakka tettare rundt seg.

Stemma svara ikkje. Var det Marie? Philip? Svarte-Mathilda? Eller var det hennar eiga stemme?

